
Emakumeak greban

Irakaskuntza publikoa. Erlijioaren eta lege zibilen arteko banaketa. Biltzeko eskubidea eta espresio askearena. Bizitza duin baterako baldintzak ase ahal izatea. Lorpen sozial horiekin guztiekin batera grebarako eskubidea da modernitate zibilaren ardatzetako bat, beste eskubide sozialak eskuratzeko eta defendatzeko daukagun arma nagusia baita. Azken ehun urteotako garapen sozial mendebalekoa nekez uler daiteke grebarako eskubiderik gabe eta sektore gehienak ikusi ditugu, gaur ez bada atzo, greba egiten. Epaileak berak ere -estatuaren giltzarri behar luketenak- ikusi ditugu eskuak gurutze, hortik atera kontuak. 

Bada, ordea, oraindik ere huelgan ikusi ez dugun sektore bat, eta, hargatik, Emakundek gogoeta piztu nahi du emakumeak etxeko lanetako greban irudikatuz: aurten martxoak zortzia igandean egokitu izanak ez die, gainera, greba egiteko motiborik kentzen... igandeak jai izaten ez dituztenei. 

